1 April 2007

SESDE SONDAG IN LYDENSTYD – PALMSONDAG

LITURGIESE VOORSTEL

Fokusteks: 

Jesaja 50:4-9a
Ander tekste: 

Psalm 31:10-17; Filippense 2:5-11; Lukas 22:14-23, 56 (of Luk 23:1-19)
Inleiding

Saam met Paassondag is Palmsondag sekerlik een van die heel belangrikste Sondae in die kerklike jaar: dit is die laaste (en daarom die hoogtepunt) van die ses Lydensondae. Dit is ook die begin van die Groot Lydensweek en in die evangelielesing vir dié Sondag (Luk 22:14-23:56) word die gebeure van die res van die week reeds in vooruitskou geneem. Op hierdie Sondag word die intog van Jesus in Jerusalem gevier. Omdat dit ook die begin van die Groot Lydensweek is, moet dit egter nie uitsluitlik as ‘n triomfantelike geleentheid gevier word nie. Die intog wat herdenk word, is dié van die Koning wat gekom het om te ly en te sterwe. In die liturgiese voorstel wat hier aangebied word, word daar in die eerste deel van die diens op die intog gefokus, terwyl die prosessie van die gemeente die oorgang bewerkstellig na die tweede deel van die diens waar daar op die lydensverhaal gefokus word. 

Die liturgiese kleur vir Palmsondag is dieselfde pers as vir die res van Lydenstyd, of ‘n dieprooi wat dui op die bloed van Christus wat op Goeie Vrydag gestort is. By baie kerke is dit die gebruik om kruisies wat van palmblare gevleg is aan lidmate uit te deel (vind by die plaaslike Anglikaanse of Rooms Katolieke Kerk uit hoe die kruisies gevleg word). Die palmtakke en palmkruisies kan gehou en die volgende jaar net voor Lydenstyd verbrand word en die as kan dan op Aswoensdag gebruik word om kruistekens op die voorkoppe van gemeentelede te maak. Die binnekant van die kerk moet so min moontlik versier word: Konsentreer op simbole van Christus se lyding, soos die kruis en die doringkroon. Verkieslik geen blomme nie.

In sommige gemeenskappe is dit die gebruik om op Palmsondag ‘n optog met palmtakke deur die strate te hou. Dit kan ‘n goeie geleentheid vir ekumeniese samewerking tussen nabygeleë gemeentes van verskillende denominasies wees.

Indien die responsoriese gedeeltes in die liturgie om een of ander rede moeilik uitvoerbaar in ‘n gemeente is, kan ‘n tweede voorganger gebruik word om die response namens die gemeente te behartig.

Diensorde

GOD VERSAMEL ONS VOOR HOM

Indien dit prakties moontlik is, kom die gemeente voor die aanvang van die erediens buite die kerkgebou byeen waar daar palmtakke aan almal of aan ‘n gedeelte van die gemeente (byvoorbeeld die kinders) uitgedeel word. Die voorganger verduidelik kortliks die doel van die dag se feesviering deur byvoorbeeld te sê: “God het ons vandag bymekaargebring om die begin van Jesus se Groot Lydensweek te gedenk. Ons dink vandag in besonder aan sy intog in Jerusalem toe hy die stad binnegekom het om sy verlossingswerk te voltooi: om te ly, te sterwe en op te staan  uit die dood.”
Aanvangswoord

Voorganger:
Loof Hom wat in die Naam van die Here kom!

Gemeente:
Hosanna vir die Seun van Dawid!

Voorganger:
Mag die Here met julle wees.

Gemeente:
En ook met jou.

Voorganger:
Laat ons saam bid:


Here God van ons verlossing,


verleen in genade aan ons u bystand


terwyl ons naderkom om u groot dade te oordink,


die groot dade waarmee U vir ons die ewige lewe bewerk het;


deur u Seun, Jesus Christus, ons Here.

Gemeente:
Amen. 

Skriflesing

Lukas 19:28-44

Drumpelgebed

Voorganger:
Mag die Here met julle wees.

Gemeente:
En ook met jou.

Voorganger:
Kom ons dank die Here ons God.

Gemeente:
Dit is gepas dat ons dank en lof aan die Here bring

Voorganger:
Ons loof en dank U, o God,


vir die groot liefdesdade waarmee U ons verlos het


deur u Seun Jesus Christus, ons Here.


Op hierdie dag het Hy die heilige stad Jerusalem triomfantelik binnegegaan


en is Hy deur die skares as Seun van Dawid en Koning van die konings verwelkom.


Help ons dat ons Hom altyd sal eer as ons Here en Koning


en Hom sal volg met volkome vertroue.


Ons vra dit in sy Naam, 


Hy wat saam met U en die Heilige Gees leef en regeer,


een God, nou en vir ewig.

Gemeente:
Amen.

Voorganger:
Laat ons nou verder gaan.

Gemeente:
In die Naam van die Here.

Die gemeente beweeg hierna die kerkgebou binne terwyl ‘n lied (byvoorbeeld Ps 100:1-3 en/of Lied 326:1-4) gesing word. Die palmtakke kan voor in die liturgiese ruimte en/of in die paadjies neergelê word. Op dié punt in die diens kan gevlegte palmkruisies deur die kinders van die gemeente uitgedeel word.

Voorganger:
Loof Hom wat in die Naam van die Here kom!

Gemeente:
Hosanna vir die Seun van Dawid!

DIENS VAN DIE WOORD

Gebed by die opening van die Woord

Skriflesing uit die Ou Testament

Jesaja 50:4-9a

Skriflesing uit die Psalms

Psalm 31:10-17  

Skriflesing uit die Nuwe-Testamentiese briewe

Filippense 5:2-11

Sang

‘n Geskikte Lydenslied, byvoorbeeld Lied 390:1-3

Skriflesing uit die Evangelies

Lukas 22:14-23:56 (of Luk 23:1-56). Die Skriflesing kan in kleiner eenhede verdeel en afgewissel word met gemeente- en/of koorsang. Dit word aanbeveel dat daar van verskillende stemme gebruik gemaak word vir die voorlesing. 

Sang

Indien Lied 390:1-3 vóór die evangelielesing gesing is, kan vers 4 van dieselfde lied nou gesing word.

Prediking

Dit kan kort gehou word om nie af te doen aan die krag van die lydensverhaal self nie.

Tyd van stilte. Indien die gevlegte palmkruisies nie vroeër in die diens uitgedeel is nie, kan dit nou gedoen word.

Litanie

Die volgende litanie gebaseer op die sogenaamde “Stasies van die kruis” kan na die prediking gebruik word:

Voorganger:
Here, U het vir u dissipels gesê: “As iemand agter My aan wil kom, moet hy homself verloën, sy kruis dra en My volg.” In u Naam bid ons:

Gemeente:
Here, help ons om ons kruis op te neem en U te volg.

Voorganger:
U het voor Pilatus gestaan, ter dood veroordeel, terwyl u woord verwerp 


en u onskuld verag is.

Gemeente:
Bewaar ons daarvan om u woord wat vol waarheid en heil is, te verwerp.

Voorganger:
U het u kruis gedra uit liefde vir ons en vir die ganse mensdom.

Gemeente:
Help ons om ons kruis te dra, uit liefde vir U en vir ons medemens.

Voorganger:
Die gewig van u kruis was die las van ons sonde wat ons laat struikel en val.

Gemeente:
In ons swakheid kom ons na U toe vir krag.

Voorganger:
Al het U gely, het U steeds uitgereik en u moeder versorg.

Gemeente:
Gee dat die kruis wat ons dra, ons nie sal verhinder om na die mense rondom ons 


om te sien nie.

Voorganger:
Toe U geworstel het om u kruis te dra, het hulle ‘n verbyganger gedwing om dit te dra.

Gemeente:
Maak ons gewillig om soos Simon die laste van hulle wat swaar kry, te dra.

Voorganger:
Ander het dit ook gewaag om U by te staan.

Gemeente:
Versterk ons geloof sodat ons dit ook sal waag om na ons broers en susters om te sien.

Voorganger:
Die las van sonde het swaar op U gerus terwyl U op die kruisweg voortgestrompel het.

Gemeente:
Vergewe, Here, die sonde wat ons laat struikel en val.

Voorganger:
U lyding op pad na Golgota het die vroue van Jerusalem laat huil.

Gemeente:
Gee dat ons lyding in hierdie lewe opgeneem sal word in u lyding op pad na die kruis.

Voorganger:
Die volle las van ons sonde het U verbrysel.

Gemeente:
Laat ons nie in ons sonde aan onsself oor nie, maar bewerk in ons berou en geloof.

Voorganger:
Ontbloot en bespot, het U die vernedering verduur sonder om daaroor te kla.

Gemeente:
Maak ons nederig in dit wat ons doen en daagliks ervaar.

Voorganger:
Vasgespyker aan die kruis, het U u plek ingeneem tussen die veroordeeldes.

Gemeente:
Wees so ook tussen ons as sondaars en bring ons deur geloof saam met U in die paradys.

Voorganger:
Toe U offer volbring is, het U u lewe in die hande van die Vader oorgegee.

Gemeente:
Hou ons naby aan u kruis en aan u dood, nou en in die uur van ons dood.

Voorganger:
Troue vriende en toegewyde vroue het u liggaam versorg.

Gemeente:
Maak ons troue en toegewyd in die versorging van u liggaam, die kerk hier op aarde.

Voorganger:
In die graf is U neergelê, maar uit die graf het U opgestaan.

Gemeente:
Wees die Heer van die opstanding  vir ons en vir almal wat aan U behoort.

Voorganger:
Here Jesus, ter wille van u kruis en lyding, is ons vrygespreek deur geloof, 


skoongewas van ons sonde, en herstel in ons verhouding met God.


Ons dank U vir u kruis en vir die diepte van u liefde vir ons.


Help ons om ons kruis in die wêreld te dra en om U te volg totdat U ons saam met U in


die koninkryk van God laat ingaan, 


waar U saam met die Vader en die Heilige Gees regeer, een God, nou en vir ewig.

Gemeente:
Amen.

Geloofsbelydenis

Gemeente:
Ek glo in Jesus Christus, die eniggebore Seun van God die Vader

Voorganger:
Hy wat in die gestalte van God was, maar Homself verneder het deur die gestalte van ‘n slaaf aan te neem en aan mense gelyk te word,

Gemeente:
wat gely het onder Pontius Pilatus, gekruisig is, gesterf het en begrawe is.

Voorganger:
Hy het Homself verneder en was gehoorsaam tot in die dood, ja, die dood aan die kruis.

Gemeente:
Hy het op die derde dag weer opgestaan uit die dood, opgevaar na die hemel en Hy sit aan die regterhand van God die almagtige Vader.

Voorganger:
God het Hom tot die hoogste eer verhef en Hom die Naam gegee wat bo elke naam is.

Gemeente:
In die Naam van Jesus sal elkeen wat in die hemel/en op die aarde/en onder die aarde is,/die knie buig,/en elke tong sal erken: Jesus Christus is die Here!

Voorganger:
Tot eer van God die Vader.

Gemeente:
Amen. 

Offergawes

UITSENDING

In sommige kerke is dit gebruiklik om nie ‘n slotsang te sing aan die einde van die erediens op Palmsondag nie, omdat die gemeente daarvandaan die Groot Lydensweek binnegaan.

Seën

Voorganger:
Die genade van ons Here Jesus Christus sal by julle wees.

Gemeente:
Amen.
PREEKSTUDIE – JESAJA 50:4-9a

Teks

Jesaja is `n boek met `n komplekse ontstaansgeskiedenis. Dit word algemeen aanvaar dat die boek nie een groot geheel is nie, maar die produk van meer as een profetiese optrede in Israel se geskiedenis wat strek vanaf die periode voor tot die periode na die Babiloniese ballingskap. 

In hierdie preekstudie word die benaming Deutero-Jesaja vir hoofstuk 40-55 gebruik terwyl al hoe meer vrae oor die klassieke driedeling van Jesaja gevra word. Die bepaling van die historiese konteks van Jesaja is ook problematies. Oor die algemeen word Deutero-Jesaja in die laaste jare van Juda se ballingskap in Babilonië geplaas. Die spesifieke profeet het iewers tussen die vernietiging van Jerusalem (587 nC) en die val van die Babiloniese Ryk (539 nC) opgetree. Die moontlikheid is groot dat dit na 550 nC was, die begin van Kores se oorwinningstog teen die Babiloniërs. 

Die omstandighede van die ballinge was fisiek houdbaar. Hulle kon aangaan met hulle lewe. Hulle is nie verdruk nie en is toegelaat om hul godsdiens te beoefen. Dit kan egter nie van hulle gemoedstoestand gesê word nie. Hulle was apaties, hul geloof was besig om te verdamp en hulle het nie regtig meer van God uitkoms verwag nie. Die ballingskap was `n tyd van identiteits- en geloofskrisis vir die volk. Hulle was ver van Sion (woonplek van God), die tempel is vernietig en hulle het aanvaar die Babiloniese gode is sterker as hulle God, aangesien hulle die militêre stryd verloor het.

Daar is min inligting oor die profeet self. Hy plaas homself op die agtergrond, want die Woord van God wat hy aan die mense bring, is die belangrikste. Die tema van sy woorde is verlossing: “Bring vir Jerusalem die goeie tyding, sê vir hom sy swaarkry is verby, hy het geboet vir sy sonde . . .” (40:2). Westermann beskryf dit juis as unieke kenmerk van Deutero-Jesaja se profesie dat sy taak was om niks anders as verlossing te verkondig nie. Jesaja 40-55 bestaan meestal uit orakels/beloftes van verlossing. Hierdie orakels/beloftes is ook oproepe tot vreugde en geluk. God praat baie in die eerste persoon en in troostaal deur sy profeet: “Moenie bang wees nie, Ek is by jou, moenie bekommerd wees nie, Ek is jou God. Ek versterk jou, Ek help jou, Ek hou jou vas, met my eie hand red ek jou” (41:10).

Jesaja 50:4-9a word as `n psalm van vertroue beskryf, of deur sommige as individuele klaaglied. Dit is belangrik om die groter teologiese argument van Deutero-Jesaja te verstaan om lig te werp op die spesifieke verse van hoofstuk 50. Sy oortuiging is dat die kontinuïteit in enige goddelike aktiwiteit tussen die aankondiging van die gebeurtenis en die realisering daarvan, die kriterium vir ware goddelikheid is. Waar die volk van Juda gedink het hulle God het teen die van die Babiloniërs verloor, argumenteer hy dat God die oordeel voorspel en ook gerealiseer het. Dit is teken van sy goddelikheid. As Hy dus verlossing voorspel, sal dit ook gebeur. Die teken van goddelikheid bied kontinuïteit tussen woord en optrede. Daarom kan die volk die woord van verlossing vertrou. 

Die profeet erken egter dat God ook ander magte/persone as sy volk gebruik (bv Kores). Hy is baie bewus van die groter wêreldgebeure van sy dag, want hy sien dit as die konteks vir goddelike aktiwiteit. Jesaja 50:4-9a moet daarom binne die groter konteks van ‘n verlossingswoord en `n blye boodskap verstaan word. In die verse vind ons juis die vreemdheid/ironie dat hierdie boodskap van verlossing nie noodwendig deur sy hoorders aanvaar word nie. 

Jesaja 50:4-9a word ook saam met drie ander tekste (42:1-4; 49:1-6; 50:4-9; 52:13-53:12) gegroepeer as sogenaamde diensknegliedere (servant songs). Baie is al oor die identiteit van hierdie dienaar geskryf. Die dienaar is as profeet, `n koning, die volk Israel of die komende Messias (Christus vir die kerk) beskryf. Dit word nie in hierdie studie bespreek nie, daar word eerder op die taak en karakter van die dienaar gefokus. Jesaja 50 het `n baie subjektiewe trant en laat die gevoel dat die ervaring van die persoon self verwoord word. Anders as in die ander liedere kom die woord “dienskneg” nie hierin voor nie, al word die gedeelte volgens inhoud en konteks saam met die ander diensknegliedere gegroepeer. Hierdie indeling besorg juis aan hierdie teks `n plek in die Leesrooster vir Lydenstyd. Die OAV gee aan die gedeelte die opskrif: “Die kneg van die Here”. 

Vers 4: God word aangespreek as Adonai JHWH (die Here HERE), `n intieme aanspreekvorm wat drie maal in vers 4-9 voorkom. Die spreker bely hy het die tong ontvang van een wat gewillig is om geleer te word. Hy is geleer om dié wat moeg is, met die regte woorde moed in te praat. Hy beskryf homself nie as dienaar of profeet nie, maar as limmud, wat vertaal kan word as dissipel of een wat geleer word. Interessant dat hy homself dissipel noem, terwyl Here/Adonai en dienaar binne dieselfde semantiese velde lê. Die wakkermaak en leer elke oggend dui op die aanhoudende onderrig wat hy as getroue dissipel ontvang. Hy is dus `n persoon wie se spreke en gehoor deur God beïnvloed word. Sy woorde is heel moontlik op die moedelose volk in ballingskap gerig, en hy kry die regte woorde om vir hulle te sê. Die dissipel is die ontvanger van die Woord, tipies soos in die Ou-Testamentiese profetiese tradisie.

Vers 5: Stel hom voor as bereidwillige dissipel. Hy aanvaar dit wat met hom gebeur.

Vers 6: Dit wat hy geleer en wat hy gesê het, het fisieke en geestelike lyding en pyn tot gevolg. Dit is in die tyd as ‘n vernedering beskou as iemand  jou baard uit trek. 

Vers 7: Die dissipel bly egter op God en sy Woord vertrou en is vas oortuig dat God aan sy kant is: “Maar die Here HERE help My; daarom kom ek nie in die skande nie; daarom het ek my aangesig gemaak soos ‘n keisteen, en Ek weet dat Ek nie beskaamd sal staan nie (OAV).” Hy word wel in skande gebring deur vernederende aanvalle op hom, maar kom nie in die skande omdat dit wat hy ontvang en verkondig, onwaar is nie. Hy aanvaar lyding, want hy glo God is aan sy kant. Hy aanvaar wat hy ontvang met die vertroue dat dit gaan verander. 

Vers 8: Daar word nou in regsterme gepraat. Hy is so seker van sy saak dat hy enige iemand uitdaag om `n regsaak te begin. Hy weet dat God hom sal vryspreek, alhoewel hy in die oë van sy teenstanders reeds die saak verloor het. 

Vers 9a: “Die Here my God help my; wie sal my dan skuldig verklaar.” Dit  is `n oop vraag. Die dissipel word uitgebeeld as die een, wat ten spyte van teenkanting, luister, vertrou, volg en aan die Here HERE vashou. Die motiewe wat in die verse onderskei kan word, is die aanvaarding van lyding; vertroue op God, sekerheid van redding, uitdaging van die teenstanders en bestraffing van die vyande. Die dissipel is deur God bemagtig met die regte woorde om sy mense te ondersteun, maar ook met die gesindheid om die teenkanting te verdra.

Olson beskryf die teenstand wat die profeet ervaar het baie raak: “. . . (he) seek to persuade a downtrodden community of Jewish exiles in Babylon to have hope in God’s promise that they will return home to Jerusalem. It was a tough sell.” Die dissipel gaan na sy mense met God se Woord oor die uittog uit Babilon en die toekoms van Sion, maar hy kom voor teenstand te staan. 

Konteks 

Die sesde Sondag in Lydenstyd is Palmsondag, waarop Jesus se intog in Jerusalem herdenk word en die skare hulde aan die Koning op die esel bring, en lei ook Groot Lydensweek in (die RCL-tekste vir die spesifieke Sondag Ps 31:9-16; Fil 2:5-11, Luk 22:14-23:56). Die oorkoepelende tema soos dit in preekhulpe uitgelig word, is om te leer om God se dissipel te wees. Die gemeente leer by die profeet en Jesus dat die pad van dissipelskap `n pad van lyding is, maar ook uiteindelike vryspraak en verheerliking. Die gemeente word opgeroep om die lyding van Jesus in die woorde van die dissipel te oordink. 

In Lydenstyd kan die prediker neig om die historiese konteks van die Ou-Testamentiese gedeeltes eenkant te skuif, en die fokus op `n Messiaanse interpretasie van die teks te plaas. Die twee hoef mekaar nie uit te sluit nie. Jesaja 50:4-9a moet binne sy eie konteks verstaan word om sodoende teologiese refleksie moontlik te maak in die tyd van die kerklike jaar wanneer Christus se lyding en dood herdenk word.  Saam met die moontlike Messiaanse interpretasie van die teks kry ons ook met verskeie ander interpretasies van die identiteit van die dienskneg, veral dié wat in die diensknegliedere figureer, te doen. Die fokus in die preekstudie is meer in die rigting van die oorkoepelende tema van die tekste vir hierdie Sondag.

Die prediker kan dus uit die teks van Jesaja 50 ‘n perspektief op die aard en karakter van `n getroue dissipel kry, en Jesus en sy lyding in die lig daarvan sien of daarmee vergelyk, sonder om die gedeelte te lees asof dit in Jesus Christus vervul is. Daarom hoef die dissipel/dienskneg van Jesaja 50 nie aan Jesus gelyk gestel te word nie, maar kan daar op die ooreenkomste gefokus word (bv gehoorsaamheid aan God ten spyte van teenstand). 

In die ander RCL-tekste is die klem op die vrywillige vernedering van Christus ter wille van die boodskap en daad van verlossing. Filippense 2:6-11 is die bekende himne wat die gesindheid van Christus beskryf as een wat nie aan sy goddelikheid vasgeklou het nie, maar ter wille van iets groters `n slaaf geword het. Ook in Lukas 22:24 skok Jesus sy dissipels deur te sê Hy is in hulle kring soos iemand wat dien.

‘n Ander insig in verband met hierdie teks is: die rol van persoonlike lyding in die opbou van ‘n gemeenskap. “Through personal suffering there steadily grows the capacity to uplift a whole community that has been driven close to spiritual defeat by the fierce blows of history” (Hanson). Hy fokus op die feit dat die persoon wat verandering bewerkstellig en die ander wat afgemat is dra, iemand is wat self lyding en donkerte ken.

Balentine verwys na C R North wat in sy kommentaar op Deutero-Jesaja die gedeelte “The Gethsemane of the Servant” genoem het. Hy sien Getsemane as die plek waar God dissipels voorberei vir hulle bediening aan dié wat moeg en moedeloos is. In Jesaja se wêreld was dit die ballingskap wat die Getsemane van die volk se reis met God uitbeeld. Dit was vir hulle `n tyd van groot verlies, veral van alle konvensionele versekerings soos, wie God is en wie God se mense bedoel is om te wees. Getsemane is die vakuum van die ballingskap. Die hoorders word oorreed om dit nie te aanvaar as hulle finale bestemming nie. North lees baie in die teks in, maar van die idees kan tog vrugbaar gebruik word. Hy beeld Getsemane uit as elke plek waar dié wat moeg is, hunker na `n woord wat hulle te midde van skande sal dra. Dit is hier waar die dissipels van God woorde kan “bring”.

Olson identifiseer die volgende temas: 1) die menslike tong is God se instrument van verlossing in die wêreld; 2) die vernedering en die vervolging van die individuele dissipel/profeet wat op God vertrou, word die model vir die hele gemeenskap. Soos die dissipel in die hoop vasstaan, kan Israel/kerk vasstaan al lyk dit donker en sonder uitkoms. 

Balentine kyk na vier lesse wat God aan sy dissipel voorhou. Onder dissipel sluit hy die gemeente/gelowige in: 1) Die Here maak die dissipel se ore oop en bemagtig hom/haar om dit wat hy/sy ontvang het, te verwoord. God neem inisiatief en gee wat nodig is; 2) Doel van die onderrig is om te leer hoe om dié wat moeg is, met `n woord te voed. In die bediening aan dié wat hulself slagoffers voel, leer die dissipel self hoe dit voel om mishandel te word; 3) Die dissipel moet vertrou dat dieselfde God wat hierdie moeilike taak op hom/haar lê, ook sal help om dit te volvoer. Maar in die tyd tussen die “nou” van lyding en die “dan” van God se ingrype, moet hy homself sterk teen teenstand; 4) Die dissipel leer hoe dit voel om in die oog van die gemeenskap of gereg tot skande gemaak te word, sonder om beskaamd te staan dat dit eendag sal blyk hy/sy het valshede verkondig.

Die gedeelte fokus dus op die dinamiese interaksie tussen die dissipel met `n woord van verlossing, die hoorders wat dit nie wil hoor of glo nie, en God wat die waar word van die woord sal bepaal. Die ontstaanskonteks is `n volk wat nie die bevrydingsboodskap aanvaar nie. Daaruit kan die prediker reeds vele insigte haal. Die vreemde van God se goeie boodskap is dat selfs dié wat daarna smag, dit nie altyd wil hoor of aanvaar nie. 

Preekvoorstel

Die prediker kan begin deur agtergrond te gee van die omstandighede waarbinne die profesie ontstaan het en ook iets oor die unieke karakter van Deutero-Jesaja as verkondiger van verlossing meedeel. Die spanning van `n volk wat smag na hulle God, moet uitgelig word, maar ook die van ‘n dissipel wat `n intieme boodskap van God bring en verneder en nie erken word nie. Daarmee saam die insig van hoe hierdie dissipel vashou aan die Woord omdat hy God vertrou. 

Die volgende is `n moontlike invalshoek vir so preek, met inagneming van die prediker se eie konteks en dié van Jesus op Palmsondag terwyl Hy op pad is na Jerusalem: 

In `n situasie van uitsigloosheid, Godverlatenheid, kom `n dissipel van God, `n leerling, `n dienaar, met `n persoonlike Woord van hierdie God. Iemand wie se lewe gekenmerk word deur luister na God en praat wat hy hoor. Hy kom met woorde van verlossing en blydskap. `n Woord van uitkoms: dinge gaan verander. Net soos God nederlaag voorspel en dit gebeur het, voorspel Hy verlossing en sal dit plaasvind. Is dit nie wat die volk van God in ballingskap wou hoor nie? 

Hoekom word daar dan gespoeg op die een wat die goeie boodskap bring? Hoekom word sy baard uitgetrek en hy geslaan? Hoekom word hy nie in die donkerte en moedeloosheid gehoor nie? 

Dis seker hoekom die kerk deur die eeue in Lydenstyd lief was vir Deutero-Jesaja. In Deutero-Jesaja herken ons iets van die karakter van ons Here en Leermeester en van ons sy dissipels. Ons Leermeester wat ook die dissipel van God was. Hy wat ons vooruit gegaan het met die boodskap van verlossing, wat Homself `n dienaar en slaaf genoem het. Hy wat nie net die draer van die Woord van God se beloftes was nie, maar self die Woord is.  

Die Woord wat sy tent onder ons kom opslaan het. Hier kom iemand en sê ek bring julle uit die donkerte na die lig, my las is lig en my juk is sag. Sal ons nie smag na Hom en sy Woord nie? Sal ons nie daagliks alles wil indrink en daarna luister nie? Hoekom moet die draer bloei en sterwe, hoekom moet die Woord self tot skande gebring word aan die skandhout, die kruis? Dis die vreemde, die misterie van God se Woord en die mens se natuur.

Hoekom word ons nog dissipels of volgelinge van Jesus as ons weet lyding is ten nouste met die pad verweef? Omdat die Here HERE ons liefhet. Omdat sy eise troos inhou. Eerstens neem God die inisiatief om ons te oortuig van sy boodskap van verlossing. Hy kies om ons lief te hê en daarmee saam nooi Hy ons uit om uit hierdie verhouding te leef. Hy leer ons hoe lief Hy ons het en met die insig wat ons van Hom ontvang, wil ons iets van sy wese in die stukkende wêreld deur woorde van troos verkondig. Hy bemagtig ons om dit te doen. Ervaring leer egter dat die boodskap van verlossing aan `n stukkende wêreld, die boodskap van Jesus wat sterf, aanstoot gee. Mense word vandag nog doodgemaak omdat hulle dit vertel, of uitgeskuif en geïgnoreer. Die lyding van die dissipel is die magteloosheid om aan dit wat sy/hy as lewensveranderende waarheid sien, te midde van teenkanting vas te hou. Maar saam met die lyding gaan die belofte dat dit hierdie Waarheid is wat ons vashou en ons nooit loslaat nie.

Jesus se dissipels is nooit alleen nie en hulle lewe is nie `n vashou aan sinlose beloftes nie, want Jesus het reeds, gehoorsaam aan God, hierdie pad vir ons gestap. Die dissipel is oortuig dat God hom/haar nie tot leuenaar sal maak nie, want dit is God se Woord. En soos die dissipel in die boek van Jesaja verstaan het, is daar iets ewig, iets waar aan daardie Woord. Omdat God God is, is sy beloftes betroubaar. Is die toekoms seker. 

Net soos ons Here se skande tot oorwinning gelei het, is daar ook geen veroordeling vir die dissipels van Jesus Christus nie. Ons kan met net soveel vertroue as die dissipel in Jesaja 50 sê: “Wie wil my aankla? Laat hom vorentoe kom. Die Here my God help my; wie sal my dan skuldig verklaar?” In Romeine 8:33 staan: “Wie kan die uitverkorenes van God aankla? God self spreek hulle vry. Wie kan ons veroordeel? Christus Jesus het gesterf, maar meer as dit: Hy is uit die dood opgewek, Hy sit aan die regterhand van God, Hy pleit vir ons.”

